
«Устаз сабийге керти да 
уллу къыйын салады»

Биринчи кюн «Школа 21» 
СберСити къурагъан майдан-
да бардырылгъан тюбешиуге 
къатышханма. Ол регионла-
ны келечилерин, предприни-
мательлени, инвесторланы, 
уллу компанияланы эм тех-
нология рынокда уруннган 
экспертлени бирикдиргенди. 
Аслам эс жаш тёлю старта-
плагъа бёлюннгенди эм ала-
ны  башда сагъынылгъан бё-
люмлени айнытыуда къаллай 
магъаналары болгъанлары 
айтылгъанды.

Дагъыда саммитни кезиу-
юнде технология башламчы-
лыкъла кёргюзтюледиле, экс-
пертлени араларында оюмла 
айтыладыла, стартапланы 
туура этиу  бла байламлы 
инвесторла бла эм корпо-
рацияланы келечилери бла 
тюбешиуле бардырыладыла.

Россейли эм тыш къыраллы 
экспертле да къатышып, бир 
къауум майданда технология 

башламчылыкъланы кёргюзт-
гендиле, тюрлю-тюрлю оюмла 
айтылгъандыла.  Битеу да 
форумда 13 къыралдан келген 
150 адам сёлеширикди, 100 
аслам жангы технология про-
дукция эм жарашдырылгъан 
башламчылыкъла да туура 
боллукъдула.  

- Сергей Собянин бла Гер-
ман Греф къурагъан «Техноло-
гияла тёреге айланнгандыла: 
инновацияла миллионла бла 
саналгъан адамланы жаша-
уларын тюрлендиредиле» 
деген темагъа жораланнган 
ушакъла бардыргъан май-
даннга къатышханма. Анда 
кёп тюрлю сорууланы кётюр-
гендиле, предпринимательле 
къурагъан проектлени жаша-
уда бардырырча къаллай тех-
нологияланы хайырланыргъа 
боллугъуну юсюнден тюрлю-
тюрлю оюмла айтылгъанды-
ла,- деп белгилегенди Казбек 
Коков. 

Бюгюн биз Донецк Халкъ Республика, 
Луганск Халкъ Республика, Запорожье эм 
Херсон областьла Россей Федерациягъа 
къошулгъан кюнню белгилейбиз. Аны 
юсюнден КъМР-ни Башчысы Казбек Коков 
MAX-да каналында билдиргенди.

-Бу регионлада халкъ референдум бар-
дырып, Россейни къауумуна къайтханлары 
тарых бла байламлы иш болгъанды. Был-
лай оноуну этилгени халкъны бирлигин эм 
ала бурун заманладан бери кёп миллетли 
Россей къыралны жеринде жашагъанла-
рын да кёргюзтгенди.

Донбассда, Запорожье эм Херсон об-
ластьлада жашагъанла кёп жылладан 
бери басынчакълыкъ этилгенни тёзюп, 
андан сора да, алагъа ана тиллеринде 
эркин сёлеширге, динлерин тутаргъа да 
къоймай тургъандыла. Аланы ол артыкъ-
лыкъладан къорууларгъа Калининграддан 
тебиреп Камчаткагъа дери адамла бирча 
сюелген эдиле. 

Энчи аскер операциягъа къатышыргъа 
Къабарты-Малкъардан баргъан аскерчиле 
бюгюнлюкде башха регионладан жашла 
бла бирге къыралны жалынчакъсызлыгъ-
ын эм сейирлерин къоруулайдыла. Ала 
жигитликлерин кёргюзтедиле, мамырлыкъ 
эм тынч жашау болур ючюн, ёсюп келген 
жаш тёлю айныр ючюн, къазауат этедиле. 

Халкъланы бирликлерини жылын ача 
туруп, Президентибиз Владимир Пу-

тин ма бу затха эс бургъан эди: «Бизни 
аскерчилерибиз, урушну ал сатырында 
тургъан жигитле, энчи аскер операцияны 
бардыргъанда, башха-башха миллетлени 
келечилери болгъанларына эм динни тут-
ханларына да къарамай, бир бирлерине 
«къарындаш» деп алай сёлешедиле, ол 
бек магъаналыды. Ма аллай шартла бизни 
бирлигибизни эмда хорлатмазлыгъыбызны 
кёргюзтедиле».

Бирлик не бла кюрюнеди десегиз, 
Россейни регионлары бир кибик Ново-
россияны бла Донбассны регионларына 
экономикаларын айнытыргъа эм социал 
институтларын ишлетирге къарындаш бо-
лушлукъну этедиле.

Къабарты-Малкъар Херсон областьны 
районларына къурулуш объектлени сю-
ерге, жамауат аслам жюрюген жерлени 
тапландырыргъа, жашау журтла ишлерге 
болушлукъ этеди. Андан сора да, сабий-
лени жай солууларын къураргъа да дайым 
къайгъырады. Дагъыда Луганск Халкъ 
Республика бла бийик билим бериуде бай-
ламлыкъла айный барадыла.

Бюгюнлюк жашау битеу барыбызны да 
бютюн къаты бирикдиргенди, «кесибизни-
килени атмайбыз» деген сёзле бош сёзле 
тюйюлдюле, ала керти жашаудан аллын-
гандыла. Хорлам бизни боллукъду! – деп 
айтылады билдириуде.

Донбасс бла Новороссия Россейни 
къауумуна артха къайтхан кюннге 
аталып, Басманы юйюнде жыйы-
лыу болгъанды. Журналистле бла 
тюбешиуге энчи аскер операцияны 
ветераны, бюгюнлюкде уа «Ата 
журтну къоруулаучулары» фондну 
республикада бёлюмюню башчы-
сыны орунбасары Чеченланы Элдар 
эм «Советская молодёжь» газетни 
баш редактору, жангы регионлада 
жандауурлукъ жумушла бла болгъан 
Атталаны Азнор  келгендиле. 

Кенгешни КъМР-ни Цифралы ай-
нытыу министерство къурагъанды. 
Аны бёлюмюню таматасы Анна Ро-
мановская, ушакъны башлай,  2022 
жылда 30  сентябрьде тарых тюзлюк 
тохташдырылгъанын, миллионла бла 
адамла юйлерине, Ата журтларына 
къайтханларын айтханды. 

- Быйыл Россейде Халкъланы 
бирлигини жылыча белгиленеди. Бу 
байрам ол себепден бютюнда магъ-
аналыды – Донбасс бла Новороссия 
Россейни къауумуна артха къайтхан 
кюн къыралыбызны кёп миллетли жа-
мауатыны бирлигини, къыралыбызны 
келир кюню ючюн жууаплылыкъны 

белгиси болгъанды,-дегенди ол.
Биринчиден, Чеченланы Элдар 

сёлешгенди. Ол усталыгъына кёре 
аскерчиди, взводха башчылыкъ  эт-
генди. Ол, энчи аскер операцияны 
борчларын толтура, тюрлю-тюрлю 
жерледе болгъанын, алада жашагъ-
анла бла тюбешгенин айтханды. 

- Адамланы асламы  Россей кел-
тирген ахшылыкъланы кёредиле, 
ангылайдыла. Аскерчилерибиз да 
къолдан келгенича болушхандыла 
мамыр адамлагъа. Мени эки аппам 
да Уллу Ата журт урушха къатыш-
хандыла. Бири Берлиннге дери 
жетгенди, экинчиси Курскда жаралы 

болгъанды. Бизни тёлюге да на-
цизмге къажау турургъа тюшгенди,  
аппаларыбызны  тёрелерине кертичи 
болуп, Хорламгъа жетиширигибизге 
ишексизме, - дегенди ол.

Атталаны Азнор а СВО баргъан 
жерледе жандауурлукъ жумушла бла 
370 кюнню тургъанды, аны кезиуюн-
де адамла бла тюбешгенди, ушакъла 
бардыргъанды, ангылатыу иш тол-
тургъанды. «Бир-бир эллери асыры 
къарыусуздан,  21 ёмюр бу жерлеге 
жетмегеннге ушай эди»,-дегенди ол. 

Тюбешиу  ачыкъ  халда бардырыл-
гъанын айтырчады. Журналистлени 
къонакълагъа соруула берирге, кес-
лерини оюмларын айтыргъа онглары 
болгъанды. 

Ызы бла уа асламлы информация 
органланы келечилери энчи аскер 
операцияда журналистле къалай 
ишлегенлерини юсюнден «Военко-
ры-2. «Птичник» и «Оля-Молодец» 
документли фильмге къарагъанды-
ла. Аны Клим Поплавский хазыр-
лагъанды. 

ТИКАЛАНЫ Фатима.
Суратны МАМАЙЛАНЫ Алий 

алгъанды.  

Экономиканы айнытыргъа жарарыкъ башламчылыкъла
Бу кюнледе Россейни ара шахарында экинчи кере Москва стартап деген саммит бар-

дырылады. Анга КъМР-ни Башчысы Казбек Коков къатышады, деп билдиреди респу-
бликаны оноучусуну MAX-да каналы. Форумну баш темасы стартап технологияла беш 
бёлюмню тюрлендирирге боллукъларыны юсюнденди: медицинаны, билим бериуню, 
эл мюлкню, къурулушну эм алчы производстволада этилген затланы.

Кёп миллетли къырал бирлигин кёргюзтгенди

Жангы регионланы эркин этгенледен керти хапар

Россейни Президенти 
Владимир Путин Къырал 
Думаны тогъузунчу чакъ-
ырылыууну биринчи жый-
ылыуунда сёлешгенди эм 
депутатланы айырыуланы 
кезиуюнде болдургъан 
хорламлары бла алгъыш-
лагъанды. Аны юсюнден 
КъМР-ни Башчысы Казбек 
Коков MAX-да каналында 
билдиргенди.

«Сиз къыралны бирге жы-

ясыз. Хар этген оноуугъуз 
тарых магъананы тутады эм 
россейли парламентаризмни 
айнытыугъа къошумчулукъ-
ду. Белгилерчады, Россейге 
жангы регионланы - Новорос-
сияны бла Донбассны – къо-
шулгъанларын белгилеген 
кюн Къырал Думада биринчи 
кере ол тёрт региондан жан-
гы депутатла ишлеп баш-
ларыкъларын. Бюгюн ала 
бизни бла мындадыла, залда 

олтуруп турадыла. Келигиз 
депутатланы эм аланы ай-
ыргъанланы алгъышлайыкъ, 
ала айырыу участкалагъа, 
бир затдан да къоркъмай, 
къол кётюрюрге келгендиле, 
тарых магъанасы болгъан 
сайлауну этгендиле, энтта да 
бир кере бизни халкъны бир 
киши да сындыралмазлыгъ-
ын  эм къоркъуталмазлыгъ-
ын кёргюзтгендиле», - деп 
айтылады билдириуде. 

КъМР-ни Башчысы Казбек Коков Аб-
хазия Республиканы Хорламыны эмда 
Жалынчакъсызлыгъыны 33-чю жылы бла 
алгъышлагъанды.

- Битеу жюрегимден хурметли Бадра Зу-
рабович Гунбаны – Абхазияны Президен-
тин эмда анда жашагъан битеу адамланы 
белгили кюн бла алгъышлайма, андан 
башланнганды аланы къырал къурулушуну 
жалынчакъсыз кезиую.

Абхаз халкъ кесини сайлау этерге эркин-
лигин къоруулагъанды, къыраллыгъыны 
тохташыулугъуну къыйын кезиуюнден 
жигитча ётюп. Абхазия сайлагъан ызында 

ышаннгылы барады, кесини энчилигин, 
тилин, маданиятын, адет-тёрелерин 
сакълап.

Къабарты-Малкъарны бла Абхазияны 
халкълары айырылмазлыкъ къарындаш 
байламлыкъла бла жууукъдула бир бирге. 
Республикада жашагъанланы жетишим-
лерине къууанабыз, бирге ишлеуню, ишчи, 
маданият эмда билим бериу байламлыкъ-
ланы андан ары айнытырыкъбыз.

Битеу жюрегимден къарындаш Абхази-
яны адамларына мамырлыкъ, саулукъ-
эсенлик эмда жашнау жоралайма!

 Къырал Дума

Тарых магъаналы сайлау

«Къарындаш байламлыкъларыбыз кенгерликдиле»

БОРЧЛА БЛА МУРАТЛА
Повесткагъа кёчерден алгъа 

Татьяна Борисовна кюз арты сес-
сияда тамамланыллыкъ ишлени 
юслеринден айтханды. Биринчиден, 
РФ-ни Къырал Думасыны эм КъМР-
ни жер-жерли самоуправление 
органларыны депутатларын айырыу 
къуралыулу бардырылгъанын, Пар-
ламентни депутатлары бу политика 
магъаналы ишге тири къатышхан-
ларын чертгенди. 

Къол кётюрюуню кезиуюнде къы-
ралны инсанларыны асламы, сай-
лау эркинликлерин хайырланып, 
айырыу участкалагъа келгенлерин 
иги шартха санагъанды.

- Къол кётюрюуге халкъны асламы 
къатышханы жамауат къыралыбыз-
ны кючлеуге, къоркъуусузлугъун, 
жалынчакъсызлыгъын сакълаугъа 
бурулгъан мадарлагъа ыразы бол-
гъанларыны белгисиди. Айырыу-
лагъа тири къатышып, инсанлыкъ 
оюмлулукъларын кёргюзтгенлеге, 
ала бла бирге уа къол кётюрюуню 
къураргъа къыйын салгъанлагъа 
ыразылыгъымы айтыргъа сюеме,-
дегенди спикер.

Парламентни кюз арты сессияда 
ишини юсюнден айта, адамланы 
къолайлыкъларын игилендириу, 

экономикада, социал сферада 
ышаннгылылыкъны сакълау баш 
борчла  болгъанларын айтханды. 

Халкъны социал излемлерин жал-
чытыу  магъаналылай къалады.  Бу 
жумушланы арасында энчи аскер 
операциягъа къатышханлагъа бла 
аланы юйюрлерине къырал себе-
пликни соруулары энчи жерни ала-
дыла. «Ол Россейни жалынчакъсыз-
лыгъын, халкъны келир кюнюн сай-
ларгъа эркинлигин сакълагъанланы 
аллында барыбызны да борчубузду. 
Бу болумда бюгюннгю байрамны - 
Донецк Халкъ Республика, Луганск 
Халкъ Республика, Запорожье об-
ласть эм Херсон область   Россейни 
къауумуна артха къайтханларыны 
кюнюню -  магъанасы бютюнда 
ёседи. Тёрт жыл мындан алгъа ала 
Россей Федерацияны къауумунда 
айныуну жолун сайлагъандыла»,-
деп эсгертгенди ол.

Кюз арты сессияны юсюнден 
айта, бу кезиуде 70-ден аслам жу-
муш бардырыргъа белгиленнгенин  
билдиргенди. Законла жарашдырыу 
жумушланы арасында КъМР-ни 
2027 жылда эм 2028-2029 план 
кезиуде баш финанс документни 
тинтиу энчиди.

- Бюджет социал магъаналылай 

къаллыкъды, шёндюгю кезиуде 
ол къуру экономика бла байламлы 
тюйюлдю, властьны бла жамауатны 
араларында  ышаныулукъну баш 
амалыды. Аны бла  бирге энчи аскер 
операциягъа къатышханланы бла 
аны ветеранларын иш бла жалчы-
тыугъа, аланы жамауат жашаугъа 
сингдириуге бурулгъан къошакъ 
мадарла этилликдиле. Аланы ти-
леклерин, излемлерин къысха за-
манны ичинде тамамлау мадарла 
жарашдырыллыкъдыла. Болушлукъ 
хар жигитибизге, аны юйюрюне за-
манында эм терк жетерге керекди,-
дегенди Татьяна Егорова.

Сабийлери болгъан юйюрлеге 
къырал себеплик да магъаналы 
борчладан бириди. Юйюрлени къо-
лайлыкъларын, жашау болумларын 
игилендириу, ёсюп келген тёлюню 
саулугъун сакълау соруула энчи 
жерни аладыла.  «Никотини бол-
гъан затланы сабийле чырмаусуз 
сатып алгъанлары барыбызны да 
жарсытады, ол себепден анга чекле 
салынырына къаты боллукъбуз»,-
деп къошханды.  

 Республиканы халкъларыны та-
рых эм культура хазнасын сакълау 
соруула да  тамамланыллыкъдыла: 
ана тилни, халкъ чыгъармачылыкъ-
ны, къол усталыкъны, миллетни 
энчилигин  кёргюзтген башха шарт-
ланы. 

- Бу кезиуде 40 законну проектине 
къараллыкъды, аланы  ючден бири 
социал соруула бла байламлыды-

ла.  Хар закон да адамларыбызны 
жашаулары, къадарлары бла бай-
ламлыды. Ол себепден  аланы жа-
рашдырыу ишге бютюнда жууаплы 
кёзден къараргъа керекбиз,-деп 
къошханды Татьяна Борисовна. 

Контроль-ангылатыу полномочи-
яланы юслеринден да баргъанды 
сёз. Кюз арты сессияда ол жаны 
бла 30  жумуш бардырыллыкъды. 
Ол санда комитетлени, Парламент-
ни президиумуну республиканы 
районларында бла шахарларында 
жыйылыулары бардырыллыкъды-
ла, законла къалай ишлегенлери 
тинтилликди. 

Парламентле аралы байламлыкъ-
ланы кенгертирге муратла да бар-
дыла. Татьяна Борисовна Россейни 
халкъларыны бирлигини жылында 
бу иш бютюнда магъаналы болгъа-
нын айтханды. 

«Жигит ана» сыйлы атха тийишли болгъан 
тиширыулагъа жер хакъсыз берилликди

КъМР-ни Парламентини кюз арты сессияда биринчи жыйылыуу, тёреде 
болгъаныча, Россейни эм Къабарты-Малкъарны гимнлерин согъуудан 
башланнганды. Депутатла республикалы законлагъа тюзетиулени сюзген-
диле, регионда сабийлени эркинликлери къалай сакъланнганларына да 
къарагъандыла. Кенгешни законла чыгъарыучу органны башчысы Татьяна 
Егорова бардыргъанды. 

Ахыры 2-чи бетдеди. 

Ахыры.  
Аллы 1-чи бетдеди. 

Малкъар халкъ не заманда да билимге 
талпыныуу бла белгили болгъанды. Бю-
гюн аны не тюрлюсюнде да бизни махтау 
алгъан адамларыбыз аз тюйюлдюле, атом 
энергетикагъа, космос илмулагъа дери 
ишлейдиле таулу жашла бла къызла. Алай 
а аланы хар биринде да биринчиле, алда 
баргъанла болгъандыла. Физика-матема-
тика илмуланы доктору Боташланы Ибра-
гимни жашы Хасан аладан бири эди. Ол 
туугъанлы быйыл 75 жыл болады.

Ол 1951 жылда Къыргъызстанда Фрун-
зе областьны Ивановский районунда 

Къара-Суу элде туугъанды. Малкъар халкъ 
кёчгюнчюлюкден къайтханда, аны атасы – 
Боташланы Жарахматны жашы Ибрагим, 
белгили малкъар поэт, драматург Боташ-
ланы Иссаны туугъан къарындашы, ууакъ 
сабийли юйюрю бла ахлулары тохтагъан 
Псычох элде орналгъанды. Ибрагим анда 
плодопитомникде ишлеп башлагъанды. 
Алай а кеси миллети бла жашаргъа мурат 
этип тургъан кишиге ол болжаллы юй эди. 
Жыл да озгъунчу, къарындашы Нох чакъ-
ырып, Ибрагим Кичибалыкъгъа кёчерге 
келишгенди. Юй бийчеси Журтубайланы 
Зулейха да ол затны тюзге санагъанды.

Болсада, жарсыугъа, Ибрагимни жашауу 
къысха болгъанды. Ол огъурлу, мал ауузун-
дан чёп юзмеген адам 1958 жылда, къыйын 
ауруп, дуниясын алышханды. Зулейханы 
къолунда жети сабий къалгъандыла. Ки-
чилери Азнауургъа жаланда онсегиз кюн 
болуп. Жашагъаннга бир мадар болады 
дейдиле, къолдан уста Зулейха сабийлерин 
киши кёзюне къаратмагъанды. Замансыз 
кетген аталарыны осуятын толтура, окъур-
гъа, ишлерге уа юйретгенди. Ибрагимни 
ахыр тилеги эди ол: не къыйын болса да, 
сабийлеге окъуу-билим бермей къойма деп.

Жашыны юсюнден айтырдан алгъа, 
Журтубайланы Жюнюсню къызы 

Зулейханы юсюнден бир къауум зат сагъ-
ыныргъа тийишлиди. Ол огъурлу тиширыу 
1936 жылда Элбрусха чыкъгъан комсомолчу 
жаш адамланы къауумунда болгъанды. Кёп 
къыйынлыкъ сынагъанды. Атасы, анасы, 
эки къарындашы, эгечи да сюргюнде ёлген 
эдиле. Кичи къарындашы Журтубайланы 
Хажимуратны юсюнден газетде жазыла тур-
гъанды – ол устаз, поэт эди. Андан да бушуу 
къагъыт келген эди. Болсада Зулейха, жа-
шаудан ёпкелемей, огъурлулай къалгъанды, 
кимни да къанат тюбюне жыя, кимге да тюз 
жол юйрете, ариу жашагъанды. Аны танып, 
адамлыгъыны юсюнден сагъынмагъан 
адам билмейме.

Хасан юйюрде ючюнчю сабий эди. Ол 
школгъа Кичибалыкъда баргъанды. Неде 
да юлгю болгъанды ызындан келгенлеге. 
Сабийлигинден окъуна ишлерге, окъургъа 
да бек сюйгенди. Эгечи Фердауус, мени 
шуёхум, бирде алай эсгере эди: «Школну 
махтау къабыргъасында бизни юйюрден 
бир жолгъа беш адамны сураты тагъыла 
эди. Хасан а барыбыздан да акъыллы бол-
гъанды, кёп окъугъанды, бизден да аны 
излегенди», – деп.

Барындан да бег а аны эсин алгъан эки 
зат болгъанды – математика бла спорт. 

Экисинде да сейир этерча жетишимли эди 
ол. Спортха, тутушургъа юйренирге ол ке-
чирек – онсегиз жылында – келгенди. Алай 
а, терк жетишимле этип, къууандыргъанды 
тренерин. Хасан, Челябинск шахарда бар-
дырылгъан, Рихард Зоргеге аталгъан бите-
уроссей турнирде къытып, чемпион болуп, 
Къабарты-Малкъарда бла Къарачай-Чер-
кесде дзюдодан СССР-ни биринчи мастери 
деген даражагъа жетишгенди.

Аны бла къалмай, Къабарты-Малкъарны 
МВД-сыны «Динамо» дзюдо обществосунда 
тамата тренер болуп ишлей, кеси да кёп 
жаш адамны юйретгенди. Аладан бири 
Магомед Емкужев аны ёхтемлиги эди – ол 
2004 жылда Афин олимпиаданы дзюдодан 
чемпиону, артда уа КъМР-де дзюдону феде-
рациясыны президенти болгъанды.

Окъуу жанына къайтсакъ, Хасан, эл 
школну бошагъанлай, Къабарты-Мал-

къар къырал университетни физика-мате-
матика бёлюмюне кирип, аны 1973 жылда 
къызыл диплом бла бошагъанды. 1976 
жылда уа Днепропетровскде къырал уни-
верситетде очный аспирантурагъа кирип, 
«Оценки области применимости метода 
малого параметра для нелинейных обык-
новенных дифференциальных уравнений» 
деген тинтиу ишин хазырлап, 1982 жылда 
Киевни университетинде диссертациясын 
къоруулагъанды. Алай бла ол физика-
математика илмуда кандидат даражагъа 
жетишгенди.

Илму керти алимлени жиберип къоймай-
ды, теренден тереннге кийире барады ансы. 
2002 жылда Хасан «Исследование диапазо-
на применимости метода малого параметра 
в некоторых задачах теории нелинейных 
колебаний» деген темагъа доктор диссер-
тациясын къоруулап, таулуланы ичинде 
физика-математикадан биринчи доктор 
болгъанды. Энчи алып айтханда, Хасан, 
уллу илму проблеманы ишин эте, «Постро-

ение решений с заданной точностью для 
нелинейных дифференциальных систем, 
содержащих малый параметр» деген кёпле 
жетишалмагъан ишни толтургъаны бла 
белгилиди кесича алимлени араларында.  

Хасан В. Коков атлы Къабарты-Малкъар 
къырал эл мюлк академияда (бусагъат-

да университет) прикладной математиканы 
кафедрасыны профессору болуп ишлеген-
ди, Къарачай-Черкесде технология акаде-
мияда бийик  математиканы кафедрасыны 
таматасы болуп тургъанды. Аны бла бирге 
регионда математикадан доктор советни 
келечисине айырылгъанды. Москвада уа 
Современный гуманитар университет аны 

«Студентлени юйретгени ючюн» деген сый-
лы майдал бла саугъалагъанды.

Боташланы Хасанны алтмышдан артыкъ 
илму-тинтиу иши барды. Ала талай дара-
жалы илму журналлада басмаланыпдыла. 
Илмуда болдургъан жетишимлерин тергеуге 
алып, алим таматала Хасанны Информа-
тизацияны халкъла аралы академиясыны 
келечисине айыргъандыла. Ол кёп жерледе 
илму жыйылыулада докладлары бла, терен 
билими бла белгили академиклени окъуна 
сейир этдиргенди. Юлгю излегеннге: Рос-
сейни космосха деп приборла хазырлагъан 
илму-излем институтунда ишлеген алимле 
Боташ улуну илму ишлерине бюсюреп, 
аланы жашауда бардырыугъа патент иш да 
берген эдиле.

Айтханымча, Хасан не жаны бла да 
тёгерегиндегилеге юлгю болгъанды. 

Кесине, эгечлерине, къарындашларына да 
аталыкъ этип тургъан тамата къарындашы 
Хусейни энчи багъалагъанды. Хусей, керти 
да, бир бек къууатлы адамды. Сабийле, 
ёсюп, шахаргъа кетип, окъуугъа кирип, иш-
леп башлагъанда, аналарын да Хасаниягъа 
кёчюргендиле. Тамата къыз Люба устаз 
эди, кёп жылланы Кичибалыкъны школунда 
ишлегенди. Хусей – инженер-мелиоратор, 
солуудады. Идирис, республиканы сыйлы 
къурулушчусу, шахар администрацияда 
къурулуш управленияны таматасы болуп 
тургъанды. Хаким Ростов студияда окъуп 
келген профессионал суратчы эди. Биз жаш 
заманда республикада аны танымагъан 
болмаз эди – ариу, адепли, кимни жуму-
шуна да сакъ адам эди Хаким. Фердауус 
солуугъа кетгинчи, Эл мюлк министерство-
да бёлюмню таматасы болуп тургъанды, 
солуугъа кетгенли, эл жерледе ишлегенлеге 
жарашдырылгъан программала жаны бла 
ишлейди. Азнауур а «Юг-Стройсервис» 
фирмагъа таматалыкъ этеди.

Аны таныгъанла Боташланы Хасанны 
математика илмуда бек жарыкъ жулдузгъа 
санайдыла. Алай, жарсыугъа, нёгерлери, 
жууукъ, узакъ танышлары да бирча намыс-
сый берген уллу алим, устаз, юйретиучю, 
халал, тюзлюкню сюйген къарындашыбыз 
Боташланы Хасан, талай муратын жарты 
къоюп, 2008 жылда 22 мартда дуниясын 
алышханды. Аны жангыз къызы Лаура 
атасына ушагъанды – школну майдал бла 
бошап, академияда къызыл диплом алып, 
Англияда университетде да жетишимли окъ-
уп, экономист болуп ишлейди. Юй бийчеси 
Орусбийланы Мадина бухгалтерди.

Унутмайдыла Хасанны нёгерлери, анга 
атап, республикада спорт эришиуле къу-
раучудула.

Хасан Кичибалыкъны, атасы ёсген Кён-
деленни, республиканы да ёхтемлиги 

эди. Аллай адамларыбыз болгъан къадар-
да, ёсе келген тёлю аладан юлгю алыргъа 
керекди. Игиге ушаргъа итиннген бийик 
жетишимлеге жолдады.

«Хасан, жашлыгъында Минги таугъа 
чыкъгъан анабыз Зулейхагъа атап, кеси 
да ары чыгъаргъа сюе эди», – дейди эгечи 
Фердауус, къарындашы жарты муратлы бо-
луп кетгенине жарсый. Алай а бар умутуна 
жетип ким кетеди? Энди ала биргедиле, 
тауланы, жашауда тюбеген иги адамларыны 
юслеринден хапар айта болурла.

 
МУСУКАЛАНЫ Сакинат.

«Мектепге дери окъутууну зама-
ны» деген ат бла къыралыбызны 
ара шахарыны «Зарядье» атлы 
концерт залында Битеуроссей 
форум бардырылгъанды. Жый-
ылгъанлагъа РФ-ни Президенти 
Владимир Путин да алгъышлау 
жибергенди. Анда юйретиуню амал-
ларына тюшюнюу жаны бла бир 
бирни сынамына юйреннген, арада 
байламлыкъланы жюрютген да 
сабийлени тюз айныуларына эмда 
шёндюгюлю къоркъуусуз билим 
бериу болумланы къуралыуларына 
ахшы къошумчулукъ боллугъу бел-
гиленнгенди. 

Тюбешиуге къатышханланы ал-
гъышлай, Президентни админи-
страциясыны башчысыны биринчи 
орунбасары Сергей Кириенко юй-
ретиучюлени борчлары сабийлеге 
кеслерини хунерлерин ачыкъларгъа 
сакълыкъда эмда аяулукъда болу-
шуу болгъанын чертгенди.

РФ-ни жарыкъландырыу мини-

стри Сергей Кравцов да, жыйылы-
уда сёлеше, мектепге дери билим 
бериуню магъанасыны энчилигин 
чертгенди. 

- Школгъа дери окъутуугъа къы-
ралда уллу эс бурулады, энчи 
магъана бериледи. Нек дегенде 
юйретиуню мурдору аны бла къаты 
байламлыды. Бюгюн а биз юйрети-
учюню ёсюп келген тёлюню айны-
тыуда юлюшюню юсюнден дагъыда 
бир кере айтыр, анга жамауатны 
эсин бурур ючюн жыйылгъанбыз. 
Бюгюннгю тюбешиу эмда «Мек-
тепге дери билим бериуню жылы», 
билесиз, аны уа биз 2026 жылда 
тохташдыргъанбыз, саулайда школ-
гъа дери окъутууну айныууну жангы 
кезиуюча болургъа керекдиле, - де-
генди министр. 

Жыйылыугъа къыралны жер-
жерлеринден мингден аслам адам 
къатышханды: мектепге дери билим 
бергенле, садиклени таматалары, 
ата-ана комитетлени, жамауат 

биригиулени, власть органланы, 
усталыкъ жаны бла билим берген 
окъуу юйлени келечилери. Аны ке-
зиуюнде ата-аналаны ышаныулукъ-
ларына, юйретиучюлеге къыралны 
жанындан тутхучлулукъ этиуню, 
насийхатчылыкъны айнытыуну, са-
улукъларында энчиликлери болгъан 
сабийле бла ишлеуню эмда алагъа 
ырахат болумланы къурауну юсле-
ринден да сёлешиннгенди. 

- Бу тюбешиу юйретиучюлени уста-
лыкъ хунерлерини бийик даражада 
болуруна къошумчулукъ этерине 
ышанырчады. Кенгешни кезиуюнде 
жангы башламчылыкъланы, оюмла-
ны юслеринден да кёп айтылгъанды. 
Бек башы уа – не жаны бла да са-
бийлеге къайгъырыулукъду, аланы 
айнытыуду. Барыгъызгъа да оюм-
ларыгъыз, сынамыгъыздан юлюш 
этерге хазыр болгъаныгъыз ючюн да 
ыразылыгъымы билдиреме, - дегенди 
РФ-ни жарыкъландырыу министрини 
орунбасары Ольга Колударова. 

Энди РФ-ни Жарыкъландырыу 
министерствосу сабийлени юйре-
тиу ишни бир кибик программасын 
эмда «Ахшы оюнла» атлы проектни 
къурагъанды. Бу проект бла уа 
гитчеле бла байрым кюнледе иш-
лерикдиле. 

Андан сора да, ведомство юй-
ретиучюлени эмда мектепге дери 
билим берген махкемелени тама-
таларыны усталыкъларын ёсдюрю-
уню бардыргъанлай турады. РФ-ни 
Президенитини буйругъуна тийиш-
лиликде хар сабийни да юйретиуге 
тынгылы онгла къураладыла. Алай 
бла ахыр жыллада, башха-башха 
проектлени жашауда бардыра, 1650 
жангы садик ишленнгенди. Аны бла 
бирге уа сабий садланы тынгылы 
жангыртыугъа эс бурулады эмда 
ясли къауумла айнырча амалла да 
жашаугъа кийириледиле.

 ТРАМЛАНЫ Зухура 
хазырлагъанды. 

РФ-ни Къырал Думасыны 
Жыйылыуунда «Школгъа 
дери билим бериу Олимп» 
атлы мектепге дери окъу-
тууда уруннганлагъа саугъ-
аны бериу бла байламлы 
хычыуун жумуш да къурал-
гъанды. Саугъаны «Школ-
гъа дери билим бериуню 
айнытыугъа къошумчулукъ 
ючюн» деген бёлюмюнде 
аллай даражагъа КъМКъУ-
ну педагогика, психология 
эмда физкультура-спорт 
билим бериу институтуну 
доценти Римма Багова 
да тийишли болгъанды. 
Мектепге  дери окъутуу-
ну жылыны чеклеринде 
бардырылгъан жыйылыу 
саулай къыралдан эм ахшы 
юйретиучюлени, сабий сад-
ланы таматаларын, алим-
лени эмда специалистлени 
бирикдиргенди.

Университетибизни ке-
лечиси Римма Багова бу-
сагъатда окъуучуланы пси-

хикалы айныулары бла бай-
ламлы бардыргъан терен 
магъаналы тинтиулери бла 
белгилиди. Андан сора да, 
ол бу жаны бла ишлегенле-
ни усталыкъларын ёсдюрюу 
эмда ала ишлеген жерле-
ринде стрессни сынамазча 
амалланы хайырланыу бла 
байламлы программаны 
къурагъанды. 

- Бу саугъа жаланда мени 
илму жетишимлерими бел-
гилеу тюйюлдю. Ол саулай-
да бизни институтубузда 
окъутханланы бийик да-
ражаларын ачыкълагъан 
ышанды. Республика да 
мектепге дери билим бериу 
анга энчи эс бурууну, аяулу 
къарауну излейди. «Школ-
гъа  дери  билим бериу 
Олимп» саугъа уа бизге, 
алимлеге эмда илму тин-
тиулени иш юсюнде хайыр-
ланнганлагъа, устазлагъа 
психологиялы тутхучлулукъ 
этиуню жангы мадарларын 

къураргъа эмда хар сабий 
да къоркъуусуз болумлада 
айнырча этиуге кюч-къарыу 
да берликди. Аны бла бирге 
уа ол уллу жууаплылыкъды, 
университетибиз ючюн ёх-
темликди эмда андан ары 
айныргъа бла жетишимле-
ри болургъа элтген жангы 
атламды, - дегенди Римма 
Багова.

Сагъынылгъан жыйы-
лыуну модераторлары уа 
ОМЕП Школгъа дери юй-
ретиуню россейли коми-
тетини президенти Лариса 
Шевченко болгъанды. Ол, 
алыкъа быллай даражагъа 
саугъа  быйыл биринчи 
кере берилгенликге, жый-
ылыугъа Россейни жер-
жерлеринден аслам адам 
келгенин чертгенди. Ары 
жыйылгъанланы къырал-
ны белгили экспертлери, 
саугъагъа тийишлилени 
сайлагъан жюрини келе-
чилери РАО Билим бериу 

араны таматасыны орунба-
сары Эммануил Баграмян, 
РМА-ны академиги Ирина 
Комарова, башхала да ал-
гъышлагъандыла. 

«Школгъа дери билим 
бериу Олимп» атлы саугъ-
аны башламчылары эмда 
къурагъанла Къырал Дума-
ны регион политика эмда 
жер-жерли самоуправле-
ние жаны бла профильли 

комитети, Россейни муни-
ципал академиясы, ОМЕП 
Мектепге дери юйретиуню 
россейли комитети, РФ-ни 
сенатору Вячеслав Тимчен-
ко эмда бир ненча жамауат 
эксперт советлени келечи-
лери болгъандыла. 

МОКЪАЛАНЫ Зухура
 хазырлагъанды.

ИЛМУ АНЫ БИЛИМИНИ ТАРКЪАЙМАЗ ШАУДАНЫ ЭДИ

Юйретиу: аны бла байламлы излемле эмда онгла

 Белгилеу

Алимибизге – даражалы саугъа

Депутатланы къауумлары-
на эки кандидатура кёргюз-
тюлгенди. Ачыкъ къол кё-
тюрюуню эсеплерине кёре 
депутатла, бирден къол 
кётюрюп, Адиб Хасанбиевич 
Абреговну кандидатурасын 
къабыл кёргендиле, аны 
Басхан муниципал районну 
таматасына сайлап.

Айырылгъан таматагъа 
бла депутатланы къауумуна 
алгъышлау сёзюн Къабар-
ты-Малкъар Республиканы 

Башчысыны Администра-
циясыны оноучусу Мухамед 
Кодзоков айтханды. Ол, му-
ниципалитетни арт жыллада 
социал-экономика жаны 
бла ышаннгылы айныуун 
белгилеп, Адиб Абрегов-
ну башчылыгъында район 
мындан арысында да ёсю-
уню жолунда барлыгъына 
эмда къырал программала-
ны тынгылы толтурлугъуна 
ийнаннганын билдиргенди. 

Адиб Абрегов да сёзюнде 

КъМР-ни Башчысы Казбек 
Валерьевич Коковха бла 
районну депутатларына анга 
ышаннганлары ючюн ыра-
зылыгъын айтханды. Кесини 
сёлешиуюню чегинде ол 
Басхан районну айнытыу 
ызларын туура этгенди, 
тийрени социал-экономика 
ёсюуюне, инфраструктура-
ны тынгылы жангыртылыу-
уна эмда халкъны жашауун 
игилендириуге энчи магъа-
на берип. 

Кенгешни чегинде дагъы-
да Басхан муниципал район-
ну жер-жерли самоуправле-
ние советини таматаларыны 
къаууму къуралгъанды. Со-
ветни председателине Муа-
ед Кумыков сайланнганды, 
аны орунбасарына – Руслан 
Сабанов.

Жыйылыуда Андзор Ахо-
бековну сыйын кёрюу а энчи 
бёлюмча ётгенди. Депутат-
ла бла къонакъла анга кёп 
жылланы бет жарыкълы 
уруннганы, Басхан районну 
айнытыугъа салгъан энчи 
къыйыны ючюн ыразылыкъ-
ларын билдиргендиле, жан-
гы ишчи жеринде жетишим-
ле тежегендиле. 

Алай бла сессияны эсе-
плерине тийишлиликде Бас-
хан муниципал районну бла 
представительный власть 
органны оноучуларыны къа-
ууму толусунлай къурал-
гъанды, энди ол жууукъ 
жыллада муниципалитет-
ни айныуунда стратегиялы 
борчланы тамамлау жаны 
бла ишни бардырыргъа 
тийишлиди.

Уруннганлагъа болушлукъгъа 
РФ-ни Правительствосуну буйругъуна кёре 

Шимал-Кавказ федерал округда жерчиликде 
уруннганлагъа болушлукъгъа  5,5 миллиард 
сом субсидия  бёлюнюрюкдю.   

Андан Къабарты-Малкъаргъа – 1,8, Дагъ-
ыстаннга - 1,2, Ставрополь крайгъа 1,6 мил-
лиард эм  Къарачай-Черкесге – 521, Шимал 
Осетиягъа – 316,9, Ингушетиягъа 85 миллион 
сом жетеди. 

Саулай алып айтханда, быйыл  агропро-
мышленный комплексни къыйматлы бёлюм-
лерине билеклик этерге 35,2 миллиард сом 
берилликди. 

Иги кесек продукция чыгъарылгъанды 
Быйылгъы жылны башындан бери  Къабар-

ты-Малкъарда эл мюлк организацияла, элчи 
фермер мюлкле эм энчи иелиле 44,5 милли-
ард сом багъасына продукция сатхандыла. 

Былтыр бу заман бла тенглешдиргенде, ол 
103 процентге кёпдю. 

Былтыр  малланы бла юй къанатлыланы 
этинден 41,7 минг тонна  сатылгъанды неда  
10,4 процентге аслам.  Сютню юсюнден айт-
ханда да, сагъынылгъан кезиуде 183,1 минг 
тонна сауулгъанды. Ол  да башха  кезиуледен  
101,1 процентге мажалды. Жумуртхаладан 
да 78,8 миллиону алыннганды, мында да 2,5 
процентге ёсюм эсленеди. 

Малчылыкъ бёлюмню юсюнден айтханда, 
мюлклени барында да кёрюмдюле игидиле.  
Ол санда тууарланы бла юй къанатлыланы 
этинден союлмагъан ауурлукъда  84,3 минг 
тонна чыгъарылгъанды, сютден да 364,5 
минг тонна сауулгъанды. Жумуртхаладан да 
153 миллион чакълысы алыннганды. Алай 
бла юч къауумда да 1,6, 3,2 эм 2,9 процентге 
ёсюм эсленеди. 

МАГОМЕТЛАНЫ Сулейман. 

Басхан муниципал районну таматасы сайланнганды
Басхан муниципал районда сегизинчи чакъырылыуну 

жер-жерли самоуправление советини къурау жаны бла 
биринчи кенгеши бардырылгъанын билдиредиле рай-
онну пресс-службасындан. Кюнню повесткасыны баш 
магъаналы сорууу Басхан районну таматасыны сайланы-
уу болгъанды.

Эл мюлк 

«Жигит ана» сыйлы атха тийишли болгъан 
тиширыулагъа жер хакъсыз берилликди

- Иркутск областьны Законла жа-
рашдырыучу жыйылыуу, Адыгеяны 
Къырал совети Хасэ бла бирге ишле-
уню юсюнден келишимлеге къол са-
лынырыкъды. Владимир область бла 
алгъын этилген келишимни чекле-
ринде проектле толтуруллукъдула,-
деп билдиргенди Татьяна Егорова   
эмда депутатланы сессия башланн-
ганы бла алгъышлагъанды. 

ЗАКОНЛАНЫ ПРОЕКТЛЕРИ
Ызы бла депутатла республикалы 

законланы проектлерин сюзгендиле. 
КъМР-ни Административ бузукъ-
лукъланы кодексине   хазырланнган 
тюрлениуле биринчи эм экинчи окъу-
лууда къабыл этилгендиле. Жамауат 
къоркъуусузлукъ эм коррупциягъа 
къажау комитетни башчысы Михаил 

Кривко ангылатханыча, ала Кодек-
сни жорукъларын кючлер мурат бла 
хазырланнгандыла. 

«КъМР-де инсанланы бир-бир къа-
уумларына жашау журт ишлетирге 
жер юлюшню хакъсыз бериуню 
эмда КъМР-ни Жер кодексини 14-чю 
эм 17-чи статьяларына тюзетиуле 
кийириуню юсюнден» республикалы 
законнга хазырланнган тюрлениуле 
бла жер эм мюлк халла жаны  бла 
министр Аслан Тохов шагъырей 
этгенди. Ол айтханыча, быллай къы-
рал себеплик «Жигит ана» сыйлы 
атха тийишли  болгъан тиширыу-
лагъа бериледи. 

Депутатла  «Агъач халланы бир 
низамгъа келтириуню юсюнден» 
республикалы законну 3-чю эм 
5-чи статьяларына эмда «КъМР-де 
тёгерекдеги къудуретни сакълауну  
юсюнден» республикалы законнга 

тюзетиулени сюзюп, аланы къабыл 
кёргендиле. 

«КъМР-де кёп къатлы юйледе 
жашагъанла бирге хайырланнган 
мюлкню тынгылы жангыртыуну 
къурауну юсюнден» законну 25-чи 
статьясына кийирилген тюзетиулеге 
кёре уа  2027 жылда 1 январьдан 
республикада коммунал жумушла 
ючюн тёлеулени жыйышдыргъан 
бирикдирилген ара ишлеп башла-
рыкъды. 

Къурулуш эм жашау  журт -
коммунал мюлк министрни къул-
лугъун толтургъан Андрей Журавлёв 
ангылатханыча, ол КъМР-ни Прави-
тельствосуну бла РФ-ни Къурулуш 
министерствосуну араларында ком-
мунал инфраструктураны жангырты-
уну юсюнден келишимни чеклеринде 
этиледи. 

«КъМР-де йод жетишмегенини 

хатасындан башланнган ауруула-
ны профилактикасыны юсюнден» 
республикалы закон кючюн тас эт-
гени къабыл кёрюлгенди. Саулукъ 
сакълау министр Рустам Калибатов 
ангылатханыча, ол федерал излем-
лени чеклеринде этиледи. 

Биринчи кере болуп, КъМР-ни Пар-
ламентинде Сабийни эркинликлери 
жаны бла уполномоченный   доклад 
бла сёлешгенди. Амина Бадракова 
республикада акъылбалыкъ бол-
магъанланы эркинликлери къалай 
сакъланнганларыны, къыйын жа-
шау болумгъа тюшген юйюрлеге 
болушлукъну, ата-ана эркинликлени 
жангыртыу жаны бла мадарланы 
юслеринден билдиргенди. Аны 
юсюнден «Заманны» келир номе-
ринде окъургъа  боллукъду. 

ТИКАЛАНЫ Фатима.

 Къуллукъгъа салыу



Бусагъатда дунияда Интернетден 
хапары болмагъан не бек узакъ 

элде да азды. Ол жашауубузну са-
улай тюрлендирген, уллу онгла да 
берген, насыплы, насыпсыз да этген 
бек деменгили кючдю. Аны ахшы-
лыкъгъа деп, бир тюрлю бир сорууу 
болгъан жууап табар деп, жангы зат 
билирге сюйген, башха излемлери 
болгъан да болушлукъ алыр деп 
чыгъаргъанлары хакъды. Алай а 
жашауну ненча тасха жанын билип, 
ненча жангы адамны ич дуниясын 
ачып, иги, аман да кёрюп барабыз 
биз анда! Бирде миллетинги ахшы, 
акъыллы адамларына тынгылап, 
ёхтемлик алады жюрекни. Бирде 
уа башынгы къайда болса букъ-
дурлугъунг келеди, бетлери бирча 
боялгъан, сыфатлары бирча тонал-
гъан, эгиз нёгерле кибик, бир бирге 
алай ушагъан, ауур эринли къызла-
ны неда къызбай жашланы, алда 
айыплы болгъан затланы жакълап 
сёлешгенлени кёрюп.  

Интернетни хайырын айтханда, 
айхай да, бек биринчиден, аны юсю 
бла жангы хапар алыргъа, билге-
нинг бла дуниягъа кёз къарамынгы 
байыкъландырыргъа боллугъунгу 
белгилерге керекди. Ызы бла билим 
алыуда, иш этиуде онгла: онлайн-
курслада окъуула, видеодерсле, 
узакъ жерледе тургъанлай, бир 
тюрлю бир иш тындырыу. жыйылы-
улагъа, окъуу мекямлада баргъан 
сагъатлагъа къатышыу дегенча 
затла тап келедиле адамгъа. 

Дагъыда Интернетни игилиги кёп-
дю. Сёз ючюн, къайда да ата-ана, 
эгеч-къарындаш, башха ахлу-жуу-
укъ бла, шуёхла бла байламлыкъ ту-
туу. Сора жангызлыкъдан къутулуу. 
Аны бла бирге, солуу заманыгъызда 
сюйген киногъузгъа къараргъа, 
жаратхан жырларыгъызгъа тынгы-
ларгъа, оюнла ойнаргъа, тюрлю-
тюрлю ашла этерге, саулугъунгу 
сакъларгъа, башха жашауда тюбе-
ген затлагъа жораланнган блокла, 
къаты баргъан сатыу-алыу, товар 
кёргюзтюу, ол жаны бла байлам-
лыкъла болдуруу… 

Жазыучулукъ иш бла, башха 
тюрлю чыгъармачылыкъ бла 

кюрешгенлеге да эркин ёзенди ол. 
Ненча назму, анга тартмагъан да 
жюрек сёз, хапар, эсгериу, алагъа 
берилген багъа да барды анда! 
Къалай сюйсенг да жаз, белгиле, 
махтау бла къууандыргъанла кёп, 
жарсытханла да бар.

Интернетни хатасы да аз тюйюл-

дю. Биринчиден, социал сетьле 
бла къаты байламлы болуу – адам 
андан айырылалмай, бар башха 
затланы унутуп, дайым аны излеп 
тохтагъаны. Адамгъа бу башха 
дунияда жашагъан болум къал-
лай бир къоркъуулу болгъанын 
бюгюн алагъа иш не заманда да 
табылып башлагъан психологла, 
алагъа окъумагъанла да айтадыла. 
Саулукъгъа уа ол, андан солуй-со-
луй турмасанг, бютюнда аманды. 
Чеги болмагъан информация алыу 
мыйыгъа къыйын келеди: ол болум 
солуу не болгъанын унутдурады, 
алай бла жукълагъан заманынгда 

да бермейди тынчлыкъ акъылынга, 
санынга. Ол заманда эсинг да акъ-
сап башлайды.

Дагъыда  Интернетде алдау-
ланы тюрлю-тюрлюлери кюч 

ала барадыла, ансы аланы тохтар 
умутлары жокъду. Сёз ючюн, банк 
картланы юслери бла окъуна не къа-
дар аман иш этилип барады. Аны 
бла бирге атларын тюрлендирип, 
жашырып салгъанла башхаланы 
кёллерине тиербиз деп къоркъмай, 
эркин, ачыкъ айтадыла айтырыкъ 
аманларын, кеслери къурагъан 
ётюрюклерин да, биреуню жамауат 
аллында эниш этер акъылда. Аны 
ауанасы уа узун болуп кетеди артда. 
Сёз ючюн айтханда, ол муну не аны 
тонун урлагъанды деп. Ким урлагъа-
ны, кимден урлагъаны унутулса да, 
экисини да атлары аман иш бла эсде 
турлукъдула. 

Бирле Интернет аланы жангыз-
лыкъдан къутултады дегенликге, 
андан айырылып, къоншугъа кир-
ген, ауругъанны кёре баргъан да 
къалгъанды бюгюн. Аны къой, ёл-
геннге да анда къайгъы сёз берип 
къойгъан адет чыкъгъанды. Дагъ-
ыда бирде къабыргъа къоншунгдан 
алгъа сени хапарынгы узакъдагъы-
ла биледиле Интернетден. Дагъыда 
сен анда кёрген, окъугъан къыйын 
затла акъылынгда, жюрегингде да 
ыз къоядыла. 

Интернетде шуёхлукъгъа чакъыр-
гъанла, тюзлюк излегенле да толу. 
Хар кимни кеси тюзлюгю. Биреу 
анстан айтып жазгъаннга башхасы 

документли амал бла тюшюндю-
рюрге кюрешеди. Экинчиси не бек 
кючлю болуп чыкъса да, биринчини 
айтханы да алынады къулакъгъа 
аны эшитирге сюйген къауумда. 
Сёз ючюн, Тетууланы Хадис ол 
жаны бла миллетине берилген, аны 
келген жолун теренден тинтген, кёп 
даулашлагъа да тюз жууап берген, 
ол жашау кертиликни къайда та-
баргъа боллугъун да китап бетлери 
бла ачыкъ этген хунерли тарыхчы-
ды. Кязим атлы маданият фондну 
къауумунда ана тилни сакълаугъа, 
белгили поэтлерибизни, жазыучу-
ларыбызны жашауларына аталгъан 

билдириуле асламдыла. 

Бюгюн миллетибизни адеп-къы-
лыгъы не чекде тургъанын да 

ачыкъ этедиле блогерле. Окъугъан-
ны, къарагъанны кёлюн кётюребиз 
деп этилген, кишини жанына тийме-
ген. хычыуун затлагъа ким да сюйюп 
къарайды, солуйма десе. Алай а 
аланы араларында ата-ана бла бала 
орталарында сыйлылыкъны, таулу 
даражаны тайгъанын, намыс-сый 
къуруй баргъанын кёргюзтген шарт-
ла да тюбейдиле. Сёз ючюн, ана 
баласына эриши, ауузгъа келиш-
меген сёзле айтханы бир-бирлени 
эрикгенлерин кетереди. Аны халкъ 
кёзюне тутхан блогер жашха айып 
этерчамыды, аллай ананы къолунда 
ёсген эсе? Бирле уа алагъа къарар-
гъа тансыкъ болуп тургъанларын 
айтып жазадыла, махтайдыла, бий-
ик сый бергенлерин тюрлю-тюрлю 
белгиле бла кёргюзтедиле.

Аланы, ол аман айтхан тиши-
рыуланы бла эр кишилени, бизге 
къайдан эсе да бирден жел учуруп 
келтирмегенди. Ала бизни арабызда 
жашайдыла, тау элледе ёсгенледи-
ле. «Аман айтханы да ушап къалады 
анга», - дейдиле бирле. Таулу тиши-
рыугъа къалай ушар аман айтыу? 
Таматаладан юлгю алгъан сабий 
аны къайтарса бирде, анга жарсы-
мазгъа боллукъду да? 

Керексиз жерде, бир бирни ан-
гыларгъа сюймей, даулаш чыгъар-
гъанла, ёмюрде бизни адетлерибиз-
де болмагъан затланы ары кийирир-
ге сюйгенле да терк-терк тюбейдиле 

анда. Сёз ючюн, махрны юсюнден. 
Биз да жашап келебиз, жетмишге 
жууукълаша, Къуран окъугъанланы 
къолларында ёсгенбиз, кесибизде 
угъай, тенглеримде да эшитмеген-
диле алда ол шартны юсюнден. Ол 
бар эсе да ислам дунияда, эсирген-
ден а къуралгъан болмаз деригим 
келеди. Ырысхыдан эсириу насып 
келтирмегенди адамгъа. Кесибиз-
ни минг жылла бла сюрмеленнген 
ариу адет-тёрелерибизден къачып, 
башхаланы адетлерин алыргъа нек 
ашыгъабыз, нек талпыйбыз, ким 
билсин. 

Бирле уа, оюнла къурап, сабий-
лени саладыла. Къарайса да, 

бу балачыкъла, сабий угъай, къарт 
болуп туугъан болурла деригинг 
келеди. 

Бюгюнледе миллет бла байлам-
лы бир ненча аламат къауум да 
кюрешедиле Интернетде. Атталаны 
Кларагъа, Локияланы Жаухаргъа, 
халкъгъа адам къошулмагъанына 
жарсып, жангы юйюрле къурау 
жаны бла аланы биргелерине иш-
леген тиширыулагъа махтау салыр-
чады. Абшаланы Магометни бир 
айтханы эсимден кетмейди: «Къый-
ын кюнюнде тиширыула къутхара 
келгендиле миллетни, бу жол да 
ала эслегендиле аны айнымагъа-
нын, ала кюрешедиле ол затланы 
тюзетирге», - деп. Сау болсунла ала, 
заманларын, саулукъларын аямай, 
аллай магъаналы ишни къолгъа 
алгъанлары ючюн.

Халкъ усталаны жыйышдыргъан, 
дин жаны бла жарыкъландыр-

гъан Курданланы Рашит да ыспасха 
тийишлиди. Миллетни иги тёрелери 
юзюлмегенинден хапар айтадыла, 
бир бирден юйренедиле ол къауум-
да жашла бла къызла. 

Арт заманда жалгъан интеллект 
къурагъан макъамлагъа тынгылай-
быз. Ким жаратады, ким жарат-
майды. Аны болушлугъу бла хапар, 
назму жазгъан да бар. Ол адам-
гъа болушургъа деп жаратылгъан 
шартны алай хайырланыу адамны 
сагъыш этмезге юйретеди деп къор-
къурчады – сезим, жан барды деп 
эсленмейди алада. 

Алайды да, Интернет бек уллу 
кючдю. Хайырлы, хаталы жаны 
да барды. Аны тюз хайырланыу а, 
хар бир ёмюрлюк затча, акъыл бла 
байламлыды. 

МУСУКАЛАНЫ Сакинат.
Ахыры 4-чю бетдеди. 

Пресс-конференция

Гитче шахарлада да кючлю 
театрла бардыла

Татарстанны Альмет шахарында  къырал драма театр «Уллу гастроль-
ла» проектни чегинде Къулийланы Къайсын атлы Малкъар къырал дра-
ма театргъа келгенлери битеу да республикагъа уллу байрам болгъанды. 
Пресс-конференцияда къонакъла бизни театрыбызны директору, КъМР-
ни халкъ артисти Жангоразланы Мажитге жюрек ыразылыкъларын 
билдиргендиле эм мындан ары да байламлыкъ къалай кючлениригин 
айтхандыла. 

1 октябрь – Абаданланы халкъла аралы кюню 

«Устаз сабийге керти да 
уллу къыйын салады»

1 октябрьде  битеу дунияда да Абаданланы халкъла аралы кюню 
белгиленеди.  Байрамгъа октябрьни биринчи кюнюн бошдан сай-
ламагъандыла: кюз арты жылны алтын кезиуюдю, тамата тёлю уа 
бизни эм багъалы байлыгъыбызды. 

Бу кюн а тамата тёлюню жамауатны айнытыугъа салгъан къыйы-
нына багъа бериледи.  Материалыбызны жигити да миллетибизни 
кёп тёлюлерине билимни кенг  эшиклерин ачханды, аланы юйре-
тиуге уллу къыйын салгъанды. 

 Тау эл

Мукуш

Татар театрны директору 
Фарида Исмагилова теат-
рны тарыхыны юсюнден 
айтханды. Бюгюнлюкде 
бу театр Татарстанны бек 
кючлю эм белгили театрла-
рындан бириди. Бу шарт 
шагъатлыкъ этеди: гитче 
шахарлада да профессио-
нал кючлю театрла барды-
ла. Альмет шахарда театр 
1944 жылда къуралгъанды. 
Ол заманда эллеге баргъан-
ларында, артистле рекви-
зитни сыртларына кётюрюп 
элтгендиле. Жаланда 1985 
жылда, театр къуралгъан-
дан сора 45 жыл озгъанда, 
Техникни юйюн артистлеге 
бергендиле, алай бла те-
атр кесине юй тапханды. 
«Мен театргъа башчылыкъ 
этгенли, жыйырма эки жыл 
болады. Бюгюнлюкде бир 
вакансиябыз да жокъду! Хар 
жылдан эки-юч спектакль 
салабыз», - дегенди Фарида 
Исмагилова. 

Журналистле Нальчикде 
кёргюзтген спектакльлеге 
музыкантла да къатыш-
ханларын, сахнада кёп ар-
тистле да болгъанларын, 
хореография амалла да 
хайырланнганларын чертип, 
быллай спектакльлеге ахча 
къайдан табасыз, деп сор-
гъандыла. Фарида Исма-
гилова: «Татнефть» бизни 
къоншубузду. Жаланда арт 
юч жылны ичинде беш ре-
монт этгенбиз. Терезелени 
алышханбыз, сахнаны тюр-
лендиргенбиз эм башха зат-
лагъа къарагъанбыз. Дагъ-
ыда федерал проектге къа-
тышып, грант алгъанбыз. 
Биз проектле жазгъанлай, 
эришиулеге къатышханлай, 
грантла алгъанлай турабыз. 
Хау, спектакльлерибизге 
къоранчларыбыз аз тюйюл-
дюле, алай ол ахчаны иги 
кесегин кесибиз ишлейбиз», 
- дегенди. 

Журналист Мечиланы 
Асхат Нальчикге келтирген 
спектакльлерин къалай сай-
лагъанларын соргъанды. 
Фарида Исмагилова: «Биз 
битеу спектакльлерибизни 
да сюебиз. Алай бери бек 
кючлюлерин келтиргенбиз», 
- дегенди. Ол «Бегущий за 
ветром» деген спектакль 

бусагъатда театрны бетиди, 
визитный карточкасыды, 
дегенди. Россейде жаланда 
бу театр салгъанды битеу 
дунияда белгили Халед 
Хоссейни романын. 

Къонакъ театрны тама-
тасы фестивальлагъа къа-
тышханларын да чертгенди. 
Сёз ючюн, гитче шахарлада 
театрланы фестивалында 
«Королевство кривых» де-
ген спектакль Гран-приге 
тийишли болгъанды. «Ме-
дея: материал», «Место есть 
лишь в тишине», «Микулай» 
спектакльле уа «Золотая ма-
ска» даражалы Битеуроссей 
конкурсну лонг-листине кир-
гендиле. Дагъыда Россей-
ни Президенти Владимир 
Путинни буйругъу бла театр 
80-чи сезонунда «Маданият-
да эм санатда жетишимле 
ючюн» деген орден бла 
саугъаланнганды. 

«Жангоразланы Мажит 
бла фестивальлада тюбе-
ше тургъанбыз, мен аны 
театр жашауну юсюнден 
оюмларына, ишлегенине 
бюсюрейме, сора «Уллу га-
строльла» проектни чегинде 
Нальчикге келирге алай бла 
оноу этген эдик», - дегенди 
Фарида Исмагилова. 

КъМР-ни халкъ жазыучусу 
Моттайланы Светлана: «Та-
тарстанда таулу поэтледен 
эм жазыучуладан кимни 
окъуйдула, биледиле?» - деп 
соргъанды. Татар театрны 
директору жаланда Къу-
лийланы Къайсынны бил-
генлерин ачыкъ айтханды. 
Алай эки республиканы ара-
ларында адабият байлам-
лыкъланы кючлендирирге 
боллугъун да чертгенди. 

Ф а р и д а  И с м а г и л о в а 
пресс-конференцияда ре-
спублика бла къалай шагъ-
ырейленнгенлерин, къайры 
баргъанларын да айтханды. 
«Бизни Огъары Малкъаргъа 
элтгендиле. Жол окъуна бек 
сейирсиндирген эди. Анда 
Саутугъа аталгъан эсгер-
тмени бир кёрген унутурукъ 
тюйюлдю. Сора эрттегили 
Кюнлюм жангыртылгъаны 
бек кёллендиргенди. Жан-
горазлары ата-бабалары-
ны журтларын жангыдан 
ишлегенлери, ташларын 

жерлерине салгъанлары, эл 
биягъы адамланы тылпыу-
ларындан, ауазларындан, 
ышарыуларындан толгъаны 
уллу хорламды. Сау болсун-
ла битеу бу кюнледе бизге 
къарагъанла. Кёп шахар-
лада, элледе болгъанбыз 
къонакъда, сиздеча ариу 
кёрмегендиле кёп жерде. 
Жюрек ыразылыгъыбызны 
билдиребиз. Жаланда бир 
шарт: мен дарманларымы 
юйде унутуп, жолгъа алай 
чыкъгъан эдим. Къонакъ 
юйге кече жыйылабыз. Мен 
а - керекли дармансыз... 
Аны билдиргенимлей, мы-
чымай, кече ортасында 
жетдирдиле дарманымы! 
Спектакльге келгенле да кёп 
ариу сёз айтхандыла бизге!»

Миллет китапхананы бё-
люмюню башчысы Гер-
гъокъланы Лейля: «Мал-
къар театр къонакълагъа 
да, къараучулагъа да сакъ-
ды. Мажит кеси тюбейди 
спектакльге келгенлеге», 
- дегенди. 

КъМР-ни сыйлы артисти 
Шауаланы Орусбий татар 
эм малкъар халкъланы ма-
даниятлары жууукъ бол-
гъанларын чертгенди. Татар 
театрны артисти Юсупов Ра-
мазан: «Бизни театрда кёп 
тышындан чакъырылгъан 
режиссёрла ишлейдиле. 
Хар бири кесини школу бла 
келеди, сёзсюз, ала бизни 
байыкъландырадыла. Алай 
татар театр миллет театрлай 
къалыргъа керекди, биз ол 
ыздан артха турлукъ тюйюл-
бюз», - дегенди. Артистка 
Сайфутдинова Энже уа: 
«Бюгюнлюкде бизни теат-
рдан бир адам да кетерге 
сюймейди. Мен келгенимде 
да, жокъ эди жер. Алай бир 
кесек замандан бир артист-
ка кетеди да, аны жерине 
аладыла мени. Бек къууанн-
ган эдим!» - дегенди. 

«Уллу гастрольла» фе-
дерал программаны те-
атрланы бирлешдиргени, 
кючлендиргени, байыкълан-
дыргъаны баямды.

БАЙСЫЛАНЫ Марзият. 
Сурат авторнуду. 

ЮЛГЮСЮ АРИУДУ
Аналаны Халимат, Габаланы Ра-

хайны къызы, жашауун Хасанияны 
сабийлерин окъутуугъа жоралагъ-
анды. «Бюгюн да тансыкъ болама 
дерслеге», - деп тюбейди ол бизге. 
Шёндю пенсияда эсе да, аны школ-
гъа тюбешиулеге, тюрлю-тюрлю 
байрамлагъа чакъырыучудула. Окъ-
уучулары да къонакъгъа келедиле, 
сюйген устазларын эслеринде тута-
дыла, намысын кёредиле. «Орам-
гъа чыгъар онгу жокъду, аны кёрюп, 
къаты бла ётюп кетгенле аздыла. 
Тохтап, къучакълап, саулугъун со-
руп, къубултуп»,- дейди Халиматны 
къызы Нажабат. 

«Халимат Рахаевна мени биринчи 
устазымды. Андан ариу, намыслы, 
адетли тиширыу болмаз. Кеси же-
ринде адам деген сёз барды да 
халкъда, Халимат Рахаевна керти 
да усталыгъын билген, намыслы 
адамды. Бюгюн да байламлыгъ-
ыбызны тас этмегенбиз, къууан-
члада, къайгъылада да бир бири 
къатыбыздабыз. Мен да устазлыкъ-
ны Халимат Рахаевнагъа къарап 
сайлагъанма. Биринчи дерсле-
рими да анга ушап бардырыргъа 
кюрешгенме»,-дейди материалны 
жигитини юсюнден Хасанияны 16-
чы школунда кёп жылланы ишлеген 
Холамханланы Фатима. 

«КЕСИМИКИЛЕДЕН 
БАШХА КЁРМЕГЕНМЕ»

Хасанияда биринчи школ 1924 
жылда Ортабайланы Омарны юй-
юнде ачылгъан эди. Аны биринчи 
башчысы Москвадан Ольга Григо-
рьевна Папашика таулу сабийлени 
жюреклерине билимге сюймеклик-
ни салгъанды, аны аты бюгюн да 
унутулмагъанды. 

Артда жыллада школ орналгъан 
жерин бир ненча кере алышханды: 
Сюйюнчланы Даулетни юйюнде уа 
1970-чи жыллагъа дери орналгъан-
ды. Халимат Рахаевна да устазлыкъ 
ишин ма анда башлагъанды. 

- Таулула туугъан журтларына 
къайтханда, Фрунзени педагоги-
ка факультетини биринчи курсун 
тауусхан эдим. Курсумда мен эм 
бир немисли къыз болгъанбыз, 
къалгъанлары – къыргъызлыла. 
Иги окъугъанма, кетме, мында 
къал, деп да кюрешгендиле. Алай 
халкъ бла бирге туугъан журтубуз-
гъа къайтама. Къабарты-Малкъар 
къырал университетни орус-мал-
къар филологияны факультетин 
тауусуп, школда 1960 жыллада 
ишлеп башлагъанма. Школгъа кёп 
жылланы таматалыкъны Холаланы 
Якуб Хусейнович этгенди, ол жаш 
устазлагъа сакъ болгъанды,-деп 
эсгереди Халимат Рахаевна. 

Биргесине ишлеген нёгерлерин ол 
жаланда ариу сёзле бла сагъынады, 
бирге татлы жашагъанбыз, дейди. 
Орус тилден устаз Теммоланы Ли-
дия Таукаевнаны, Чочайланы Хусей 
Ибрагимовични юслеринден жюрек 
жылыулукъ бла айтады. Орус устаз-
ла да болгъандыла школда, жар-
сыугъа, барысыны да тукъумлары 
эсинде къалмагъанды, алай Таисия 
Сергеевна, Кузьминова Лилия Гри-

горьевна, ингилиз тилден юйретген 
Чудновская Алла Григорьевна ала-
мат адамла болгъанларын айтады, 
Сергей Костюшкин бла Иван Ва-
сильевич а Уллу Ата журт урушну 
ветеранлары эдиле. «Ала ишлерин 
билген, сабийлени сюйген устазла 
эдиле, биз да, алагъа къарап, юлгю 
алыргъа кюрешгенбиз», - дейди ол. 

Хасанияны сабийлерини кёп 
тёлюсю Халимат Рахаевнаны къо-
лунда ёсгендиле. Ала аламат врач-
ла, алимле, устазла болгъандыла, 
башха усталыкъланы сайлап, жети-
шимле этгендиле, юйюрле къурап, 
сабийле, туудукъла ёсдюредиле. 

- Ботталаны Хадис гитчелигинден 
да уллу адам боллугъу кёрюнюп 
тургъанды. Башхала ойнаргъа, ча-
баргъа ашыкъгъанда, ол къолундан 
китапны кетермегенди. Къызгъан 
жауда къурмач къайнаса бир жай-
ылады, Хасания да ма анга ушап, 
терк айныйды, жаш тёлюсю да огъ-
урлу, окъуугъа хунерлери болгъан-
ладыла. Сабийлени бек сюйгенме, 
ансыз устаз болаллыкъ тюйюлсе, 
- дейди Халимат Рахаевна. 

Бюгюнлюкде совет билим бериу 
системаны ахшылыгъыны юсюнден 
кёп айтылады, аны къайтарыргъа 
керекди дегенле да бардыла. Ол ке-
зиуде устазла берген билим вузгъа 
кирирге онг бергенди, репетиторгъа 

жюрюр кереклиси болмагъанды. 
- Окъургъа унамагъанла да бар 

эдиле, алай аладан да къол жуу-
магъанбыз, дерследен сора къоюп 
кюрешгенбиз, къошакъ дерсле 
къурагъанбыз. Устаз сабийге ана-
дан да уллу къыйын салады десем, 
жангыллыкъ тюйюлме. Врачны бла 
устазны даражаларын бийикге са-
лыргъа керекди. Бютюнда биринчи 
устазны сабийни жашауунда, келир 
кюнюнде магъанасы уллуду, - дей-
ди ол. 

Мурдорсуз юй сюеллик тюйюлдю, 
аныча устаз да жамауатны, мил-
летни тутуругъу болгъанын айтады 
Халимат Рахаевна. Бу къыйын да, 
жууаплы да усталыкъгъа жамауатда 
хурмет этерге, аланы къыйынларын 
ангыларгъа керекди.  «Юйретген 
сабийинги терс атлагъанын кёрсенг, 
жарсыйса, тюзетирге кюрешесе. 
Кесими балаларымдан башха кёр-
мегенме», - деп ышарады ол. 

ЮЙЮР ТЁРЕЛЕ
Аналаны Мухтар бла Халимат 

Рахаевна бирге 65 жыл жашагъ-
андыла. Жарсыугъа, юй башчысы 
дуниясын алышханды, жаннетли 
болсун. Мухтар юйюрню тутуругъу 
болгъанды, юй бийчесине не ишде 
да билеклик этгенди. 

Ала юч сабий ёсдюргендиле – эки 
жаш бла къыз. Тамата Магомед 

КъМКъУ-ну тауусханды. Ол атасыны 
ызындан темир жолчуну усталыгъ-
ын сайлагъанды. Нальчикде ауур 
жюкле ташыгъан станцияны баш-
чысы болгъанды, анда 30 жылдан 
аслам ишлегенди. 

Тимур а Ростовда темир жол ин-
ститутну тауусуп, профессионал би-
лим алгъанды. Ол да атасыны бла 
тамата къарындашыны ызларында 
баргъанды – бюгюнлюкде Нарт-
къалада «Докшукино» станциягъа 
таматалыкъ этеди. 

Къызлары Нажабат врач уста-
лыкъны сайлагъанды, сабий по-
ликлиникада врач-педиатр болуп 
ишлейди. «Устазны сабийлеринден 
сурам бютюнда къатыды. Биз а 
анабызны хурметин бийикде жю-
рютюрге, анга кир къондурмазгъа 
кюрешгенбиз. Мени класс таматам 
Къайгъырмазланы Сулейман Идри-
сович бир жол устазланы аллында 
мени махтагъаны бюгюн да эсим-
деди», - дейди Нажабат бизни бла 
ушакъда. 

Алай анасыны усталыгъындан ол 
да узакъгъа кетмегенди – медици-
на колледжде дерсле бардырады. 
«Сабийлени бакъгъандан сора да, 
анамча, билимими, сынаууму жаш 
адамлагъа берирге онгум бол-
гъаннга бек ыразыма»,-дейди ол.

Билимге, окъуугъа сюймеклик 
туудукълагъа ётгенди. Ала да бийик 
билим алып, тюрлю-тюрлю къул-
лукълада ишлейдиле. 

Бюгюнлюкде уа Халимат Рахаев-
на туудукълагъа, аладан туугъан-
лагъа къууана жашайды. 

 Бу ариу юйюрде ахшы тёре къу-
ралгъанды – Ананы кюнюнде бирге 
жыйылып, Халимат Рахаевнаны 
алгъышларгъа. «Анабызны туугъ-
ан кюнюн  атабыз бир заманда да 
унутмагъанды, саугъа этиучю эди. 
Бу тёрени да бардырыргъа кюреше-
биз», - дейди Нажабат. 

Ушагъыбызны ахырында Хали-
мат Рахаевна хар адамгъа, битеу 
миллетге да ахшылыкъла тежей-
ди: «Аллахутала барыбызгъа да 
мамырлыкъ берсин, ачы таууш 
эшитмейик, ёсюп келген тёлюню 
жюреклери жарыкъ болсун. Мен 
юйретген сабийле да атлары ай-
тылып, жамауатха, тукъумларына 
жарагъанла болсунла»,-деп алгъыш 
этеди ол, бизни ашыра. 

ТИКАЛАНЫ Фатима. 

Буруннг у, бусагъатда 
адам жашамагъан эл-

лерибизден бири Малкъар 
тарында Мукушду. Чайнаш-
кы сууну жагъасында, ариу 
кюнлюм бетде орналыпды, 
бийикде болгъаны себепли, 
узакъдан окъуна туура кёрю-
неди. Кёп жылланы жашау 
къайнап тургъан журтда 
бюгюнлюкде жаланда таш 
хурула сюеледиле.

Бу элни Мокъаланы къарт 
аталары къурагъан хапары 
барды. Ол былайда юй-журт 
ишлеп, юйдегили болуп, 
жашап тебирегенден сора, 
башха тукъумладан да адам-
ла келип тохтагъандыла 
алайлада.

Барысындан да Мокъала-
ры аслам эдиле. Жыл-

ла да оза, адам санына 

да къошула, жер да бираз 
къытлыкъ эте тебирегенде, 
бир-бирле арлакъ-берлакъ 
кёчгендиле.

Журтларында къалгъанла 
уа элни тёгерегине бий-
ик таш хуна ишлегендиле. 
Ол хунаны бюгюнлюкде да 
сакъланнган жерлери бар-
ды. Сыртны къазып, жол 
ишлеп, аны бла ташланы 
элден тышындан ёгюзле бла 
ташып болгъандыла. Хуна-
лада, юй къабыргъалада 
аллай уллу ташла бардыла, 
быланы бери адамла къалай 
орнаталгъан болурла, деп 
сейир этерсе.

Къурулуш ишде уа ташдан 
сора агъач да керекди. Бош 
агъач угъай, чигинжилеге, 
аркъаулагъа, хырыклагъа 
жарагъан. Андан сора да, 

эшик, терезе ишлерге керек 
эди. Агъачны уа Мухол таула 
тюбюнден Эменли деген 
жерден ёгюзле бла тартды-
рып, келтирип тургъандыла.

Алгъыннгы  къартладан 
эшите тургъанма, арба 

бла тартхан ёзюзле башха  
тууарладан иги да уллула 
эдиле деп. Ала мазаллы 
малла болгъандыла, мюй-
юзлери  къучакъгъа  сый-
ынмагъандыла, деп. Андан 
сора Къызыл къая, Фадауан 
тийрелеринден. Мухол тёш-
де нарат ёсе эди. Андан да 
агъач алып тургъандыла.

Юй-журтдан сора да, элни 
тёгерегине бийик таш хуна 
ишленнгенди, жаудан къо-
рууларгъа деп. Ташны да 
суу боюнундан келтирип 
болгъандыла.

Хуналагъа, юйлеге аллай 
бир таш ташыгъан да алай 
тынч тюйюл эди. Этилген 
ишлеге къарай кетсенг, Му-
куш бек эрттегили эл бол-
гъанына ишексизсе. Анга 
шагъат этген - хуналада жо-
нулмагъан ташла, эл къыйы-
рында мажюсюлюкню зама-
нындан къалгъан буруннгу 
къабырла.

ХАЙЫРЫ, ХАТАСЫ  ДА
Оюм

Ёз тилибизде чыкъгъан газетибизде тау  эллерибизни 
тарыхларыны, ахшы адамларыны, бюгюннгю жашаула-
рыны юслеринден айта,  билдире турабыз. 

Алай бизни оюлуп, чачылып тургъан эллерибиз да 
бардыла. Бир кюн, бир жыл угъай, ёмюрле бла ишленн-
ген элле, бюгюнлюкде уа аланы оюлгъан  таш хуналары 
бла юй  къабыргъалары сюеледиле эсгертмелеча. 



2026 жылда октябрьге намаз къылыуну беш ууахтысы
Айны 

кюнлери
Эрттен 
намаз

Кюнню 
чыкъгъан 
заманы

Тюш 
намаз

Экинди 
намаз

Аш-
хам 

намаз

Жассы 
намаз

1 Орта кюн 04:33 06:03 12:05 15:17 17:49 19:29

2 Байрым кюн 04:34 06:04 12:05 15:16 17:48 19:28

3 Шабат кюн 04:35 06:05 12:05 15:15 17:46 19:26

4 Ыйых кюн 04:36 06:06 12:05 15:14 17:44 19:24

5 Баш кюн 04:38 06:08 12:04 15:12 17:42 19:22

6 Геуюрге кюн 04:39 06:09 12:04 15:11 17:41 19:21

7 Бараз кюн 04:40 06:10 12:04 15:10 17:39 19:19

8 Орта кюн 04:41 06:11 12:03 15:08 17:37 19:17

9 Байрым кюн 04:42 06:12 12:03 15:07 17:35 19:15

10 Шабат кюн 04:43 06:13 12:03 15:06 17:34 19:14

11 Ыйых кюн 04:45 06:15 12:03 15:04 17:32 19:12

12 Баш кюн 04:46 06:16 12:02 15:03 17:30 19:10

13 Геуюрге кюн 04:47 06:17 12:02 15:02 17:28 19:08

14 Бараз кюн 04:48 06:18 12:02 15:01 17:27 19:07

15 Орта кюн 04:49 06:19 12:02 14:59 17:25 19:05

16 Байрым кюн 04:51 06:21 12:01 14:58 17:23 19:03

17 Шабат кюн 04:52 06:22 12:01 14:57 17:22 19:02

18 Ыйых кюн 04:53 06:23 12:01 14:56 17:20 19:00

19 Баш кюн 04:54 06:24 12:01 14:54 17:19 18:59

20 Геуюрге кюн 04:56 06:26 12:01 14:53 17:17 18:57

21 Бараз кюн 04:57 06:27 12:01 14:52 17:15 18:55

22 Орта кюн 04:58 06:28 12:01 14:51 17:14 18:54

23 Байрым кюн 04:59 06:29 12:00 14:49 17:12 18:52

24 Шабат кюн 05:01 06:31 12:00 14:48 17:11 18:51

25 Ыйых кюн 05:02 06:32 12:00 14:47 17:09 18:49

26 Баш кюн 05:03 06:33 12:00 14:46 17:08 18:48

27 Геуюрге кюн 05:04 06:34 12:00 14:45 17:06 18:46

28 Бараз кюн 05:06 06:36 12:00 14:44 17:05 18:45

29 Орта кюн 05:07 06:37 12:00 14:44 17:03 18:43

30 Байрым кюн 05:08 06:38 12:00 14:43 17:02 18:42

31 Шабат кюн 05:10 06:40 12:00 14:43 17:01 18:41

КъМР-ни Муслийманларыны дин управлениясы.

Ахыры. 
Аллы 3-чю бетдеди. 

Интернет-версия: smikbr.ru/zamanЗ А М А Н4

elbor_50@mail.ru

КЪОНАКЪЛАНЫ Хасан

 Дзюдо

Алай бла Мукушда жюзле 
бла жылланы адамла 

жашап келгендиле. Эр ки-
шиле жазда тау этеклеринде 
мал кютгендиле, бичен иш-
легендиле. Кюзде уа аланы 
юйлерине жыйгъандыла. Ти-
ширыула уа жюнюн, терисин, 
сютюн жарашдыргъандыла. 
Чепкен сокъгъандыла, жа-
мычыла, башлыкъла, бёр-
кле эм башха юс кийимле 
тикгендиле.

Алай эте, жашау бара 
тургъанды. Революциягъа 
дери мында Мокъалары, 
Къубадийлары, Аккылары, 
Каркалары, Шунгарлары 
жашагъандыла. Битеу да 
юч жыйырмадан артыкъ юй 
болгъанды.

Башында айтханыбызча, 
эллиле мал тутхандыла. 
Ёзенледе, тёш жерледе тыр-
хыкла къазып, алада будай 
ёсдюргендиле, бидиш сал-
гъандыла, ол будайны бек 
игиси, сайламасыды, алай 
аны артхан къыйын эди, къа-
бугъу къалын болуп. Артда 
аны башха будайгъа алыш-
хандыла. Андан айтханды-
ла бек битсин будайыгъыз, 
жокъ болсун бидишигиз, 
деп.

Мукуш гитче эл болгъан-
лыкъгъа, кёп белгили 

адам чыкъгъанды ол элден. 
Аладан бири сёз устасы 
Мокъаланы Зантууду да. 
Аны жырларын, таурухла-
рын жыйышдырып, жазыучу 
Таумырзаланы Далхат китап 
этип чыгъаргъанды.

Революциядан сора уа эл-
леде ара мюлкле къуралып 
тебирейдиле. Мукуш да жан-

гы жашаугъа тири къатыш-
ханды. Юч элни – Зарашкы-
ны, Мукушну, Къоспартыны –  
бир колхоз этедиле. Мюлкню 
таматасына уа Мокъаланы 
Азретни айырадыла.

Ариу тилли, эл оноуун, 
сёзюн сакълагъан адам 

эди ол. Малкъарны башха 
эллерине, колхозларына эл-
тип сёлешдире эдиле аны. 
Къысха заманны ичинде юч 
элден аламат колхоз къура-
лады. Къоспарты уллуракъ эл 
эди да, андан – 4, Мукушдан 
– 3, Зарашкыдан бир бригада 
къураладыла. Кёп мал жая-
дыла. Арпа, будай, зынтхы, 
нартюх да ёсдюредиле. На-
ртюхню уа Бабугентде агъач 
завод бла ёргерек барып, 
Базза талада сала эдиле.

Къысха заманны ичинде  
районда, республикада да 
алчы мюлклени санында ай-
тылып тебирейди. Бираздан 
а Азретни Нальчикге башха 
ишге кёчюредиле, респу-
бликаны Баш Советини Пре-
зидиумуну председателини 
къуллугъуна.

Ол къуллукъда да Азрет 
халкъына, республи-

кагъа да кёп игиликле эт-
генди. Герпегеж бла Кичиба-
лыкъ элле аны хайырындан 
да къуралгъан эдиле. 

Уллу Ата журт урушну ке-
зиуюнде Мукушдан кёпле 
кетгендиле къазауатха. Ыз-
ларына къайтханла да бол-
гъандыла, алай асламысы 
къызыу сермешледе жан 
бергендиле. 

Андан сора уа кёчгюн-
чюлюк башланды. Алай 

сюргюнден сора Мукуш жан-
гыртылмагъанды. Адамла 
Огъары Малкъарны ёзен 
жерлеринде юй-журт ишле-
гендиле. Мукуш а халкъы-
бызны буруннгу жашауу-
ну эсгертмесича сюеледи: 
желле, боранла ие болуп 
орамларына.

Эл-журт да иги. Алай аны 
эм уллу байлыгъы адамыды. 
Бу элден чыкъгъан белгили 
адамладан къауумун эсгер-
сек да, тюз болур. Башында 
сагъынылгъан Мокъаланы 
Зантуудудан бла Азретден 
сора Каркаланы Къыденни 
айтыргъа боллукъду. Элге 
оноу этген акъыллы киши-
леден бири эди ол, 120 жыл 

жашап ауушханды. Мокъа-
ланы Дауут арба жюрюген 
кёпюр ишлегенди. Андан 
сора да, Дауут бла Шамиль 
къара гераны къазып, жол 
ишлегендиле. Мокъаланы 
Хажимырза эфенди уа чыкъ-
гъан-сыннганны салгъан 
уста эди.

Мукушчуланы бюгюннгю 
тёлюлерини юсюнден 

айтханда, аталары салгъан 
жол бла барып, урунууда, ил-
муда да махтаугъа тийишли 
болгъанлары аз тюйюлдю-
ле. Ол санда Мокъаланы 
тукъумдан КъМР-ни халкъ 
поэти Магометни, суратчы 
Владимирни, республикада 
белгили къурулушчу, артда 
министр да болуп тургъан, ол 
да Магомет, белгили врачла 
Жанхотну, Игорьну, Нюржан-
ны, Алимни, бир кезиуде Гер-
пегежде колхозну председа-
тели болуп тургъан Абуканы 
эм дагъыда кёп башхаланы 
айтыргъа боллукъду.

Аккыланы тукъумдан да 
белгили тарыхчы, илмуланы 
доктору Светлана, врачла 
Валя бла Махти, устазла Ис-
хакъ бла Мурадин. 

Кёп жылланы Нальчикни 
баш архитектору болуп 

тургъан Каркаланы Мухар-
бий. Шунгарланы Хасан а 
Черек районда газ мюлкге 
башчылыкъ этеди. Аны эге-
чи Лида районда кёп тюрлю 
къуллукълада ишлеп, атын 
иги бла айтдыргъанлай ту-
рады.

Быладан сора да, мукуш-
чуланы белгили адамлары 
аз тюйюлдюле. Ахшыланы 
атлары унутулмайды, эсде 
къалады. 

ОСМАНЛАНЫ Хыйса.

Мукуш

Алгъаракъда Къалмукъ Республикадан 
бизге жаш спортчула келгендиле. Ала 
да, Ажоланы Асадуллахны гёжефлерича, 
эркин тутушуу бла кюрешген жаш адамла-
дыла. Ала, мында бир бирлеринден туту-
шууну жангы амалларына юйреннгенден 
сора да, керти шуёхла да тапхандыла. 

Жарау этгенден бош заманларында 
жашла бизни тауларыбызда болгъандыла. 
Быллай тюбешиулени уллу магъанасы 
болгъанын ангылап, тренерле бир бирге 
къонакъбайлыкъ этиу тёрени мындан ары 
да бардырыргъа дейдиле. 

Суратны МАМАЙЛАНЫ Алий алгъанды.

Къонакъда – жараула

КъМР-ни Спорт министер-
ствосундан билдиргенлерича, 
кёп болмай Нальчикде Рос-
сей Федерацияны Следствие 
комитетини жашаудан кетген 
ишчилерине эм энчи аскер 
операциягъа къатышханланы 
хурметлерине жоралап дзю-
додан битеуроссей эришиу-
ле бардырылгъандыла. Анга 
къыралны онтёрт регионун-
дан акъылбалыкъ болмагъан 
спортчуладан эки жюзден 
артыкъ адам къатышханды.  

Турнирни ахырында чыгъ-
арылгъан эсеплеге кёре, 
Къабарты-Малкъарны ке-
лечилери беш майдалгъа 
тийишли болгъандыла. Алай 
бла кеси ауурлукъларында 
Мусукланы Алий (90 кг) бла 
Амирлан Унежев (50 кг) –  

алтын эм Теммоланы Алан 
(60 кг), Али Темботов (73 кг) 
эм Дмитрий Калошин (90 
кг) доммакъ майдалла бла 
саугъаланнгандыла. 

Спортчула тренерле Залим 
Гадановну, Валерий Рахма-
новну эм Беслан бла Залим 
Дзуевланы къолларында 
жарау этедиле. 

Эм кючлюлени арасында – алчыла

Кёп болмай «Россети Се-
верный Кавказ» – «Каббалкэ-
нерго» биригиуню келечилери 
Нальчикде «Жашил квартал» 
деген кёп фатарлы жашау 
журтну ток ызгъа къошханды-
ла. Алай бла проектге кёре, 
ол 1,5 мегаватт (МВт) кюч бла 
жалчытылыннганды. Ишлени 
кезиуюнде сагъынылгъан юй 
электрокюч бла тынгылы бо-
лурча  подстанцияда къошакъ  
мадарла да  этилгендиле. 

Жангы жашау журт ком-
плекс тёрт онеки къатлы юй-
ден къуралады. Анга кёре 
14 минг квадрат метрде 216 
фатар орналады. Андан сора 

да, биринчи къатда 92 отоу  
тюкенлеге берилгендиле, аны 
хайырындан онла бла ишчи 
жерле да къураллыкъдыла. 
Кёп фатарлы жашау журтну 
арбазыны  уллулугъу 1,5 гектар 
чакълы бирди. Мында сабийле 
ойнагъан эм спорт майдан-
ла къуралгъандыла, тёгерек-
башны жашиллендирирча да 
мадар этилгенди.

Саулай алып айтханда, бый-
ылгъы жылны башындан бери 
«Каббалкэнерго» биригиуню 
келечилери республикада беш 
кёп фатарлы жашау журтну 
5,8 мегаватт ток бла жалчыт-
хандыла.

Эсге сала айтсакъ, жангы 
хайырланыучуланы ток ыз-
лагъа къошарча эм электро-
кюч бла тынгылы жалчытырча 
жумуш энергетиклени баш 
борчларындан бирине санала-
ды. Аны себепли бюгюнлюкде 
«Россети» биригиуде сетьле-
ге къошулургъа сюйгенлеге 
таплыкъгъа электрон халда 
заявка берирча сервис иш-
лейди. Ол санда Портал-ТП.
РФ сайтда энчи кабинетге 
кирип, ток ызгъа къошарча за-
явка берирге эм къаллай бир  
электрокюч керек болгъанын 
да белгилерге жарайды.

Жыл сайын Къабарты-
Малкъарда «Экология» 
миллет проектге кирген 
«Агъачланы сакълау» фе-
дерал проектге кёре, иги 
кесек иш тамамланады. 
Ол санда быйыл да агъач 
фондну айнытырча кюз 
артыны ахырына дери 103,5 
гектарда терекле орнатыл-
лыкъдыла. 

Быйыл жаз башындан 
бери 45 гектарда терекчи-
кле салгъандыла. Бюгюн-
люкде да специалистле 
терекчикле орнатылыргъа 
керекли жерлени белгиле-
гендиле, аланы ташдан, 
агъачдан да тазалап, ха-
зыр этгендиле. Аны бла 
байламлы жууукъ заманда 
62,9 гектарда терекле орна-
тырыкъдыла. Агротехника 
жумушла да 14,5 гектарда 
тамамланырыкъдыла. 

Эсге сала айтсакъ, беш 
жылны ичинде республи-
када 591,3 гектар чакълы 
бирде терекле орнатыл-
гъандыла. Аны ючден би-

ринде уа агротехника ишле 
бардырылгъандыла.  

Быллай жумушланы ке-
зиуюнде аслам эс алыкъа 
кюч алмагъан гитче терек-
чиклеге да  бёлюнеди. Ала 
иги ёсюм алгъынчы, та-
мырларын жерге теренирек 

жибергинчи, тёгереклерин 
хансдан, къаурадан эмда 
башха затладан тазаларгъа  
керекди. Ол а кёбюсюнде 
къол бла этиледи.  

Къабарты-Малкъар тере-
кле, юлкюле бла да кесин 
тынгылы жалчытырчады. 

Жыл сайын питомнигинде 
миллионнга жууукъ зыгыт  
ёсдюрюледи. Аланы иги 
кесеги агъач фондну айны-
тыргъа хайырланыладыла.

МАГОМЕТЛАНЫ 
Сулейман. 

 Жамауат 

Жашау журт ток ызгъа къошулгъанды 

 Мадар

Агъачланы ёсдюрюрге алланып

Нейтрино посёлкада мек-
тепни директору бла Къырал 
Думагъа депутатланы айыр-
гъан кюн тюбейбиз. Къарт-
лыкъланы Фатимат, Зауур-
бекни къызы, бу окъуу юйде 
1991 жылда тарыхдан бла 
обществознаниядан дерсле 
берип башлагъан эди. 2017 
жылдан бери уа мектепни  
директоруду. Ол айтхынчы да 
эследик, мектепге тынгылы 
ремонт этилгенин. Алай, ме-
нича, кёп къатлы юйню баш 

этажында жашагъанла, чынг 
алгъа мекямны башы къалай 
жабылгъанына эс бурадыла. 
Не сагъыш этгеними билген-
ча, директор былай деди: «Бек 
тынгылы ремонт этилгенди, 
алай башын къара къагъыт 
бла жабылгъанына уа ыразы 
тюйюлбюз. Таулада аллай юй 
баш эки-юч жылгъа чыдайды. 
Ол себепден юй баш къанжал-
дан болса иги эди».

Мектепде 40 сабий окъуйду, 
сабий садха жюрюгенле уа 

30 боладыла. Бюгюнлюкде 
мында таулу сабийледен сора 
да, башха миллетлени келечи-
лери окъуйдула, тауча да иги 
биледиле. 

Биз ушакъны бардыра тур-
гъанлай, Жабелланы Рама-
зан киреди. Ол да бу мектеп-
ни бошагъанды, анасы оруслу 
болгъанлыкъгъа, малкъар 
тилде ким да сукъланырча 
сёлешеди. «Бизни сохтала-
рыбыз Москвадан, Дондагъы 
Ростовдан, ол неди, тыш къы-
ралладан да сёлешиучюдю-
ле. Ала тауча саламлашсала, 
бек хычыуун кёрюнеди», – 
дейди Фатимат Зауурбековна, 
ала окъутханла билимлери 
бла кишиден артха къалмагъ-
анларын да черте. 

Суратланы МАМАЙЛАНЫ 
Алий алгъанды.

 Окъутуу

Дерслерин жангыртылгъан мектепде бардырадыла

Энчи жумушла 
аманлыкъланы 
тохтатыугъа бурулгъандыла  

Россейни Къоркъуусузлукъну 
федерал службасыны КъМР-
де Управлениясыны келечи-
лери эмда таможняны къул-
лукъчулары 15-21 сентябрьде 
республикада сауутланы эм 
наркотикленни законсуз сатыу-
алыуну, башха аманлыкъланы 
тохтатыугъа бурулгъан  энчи 
жумушла бардыргъандыла.   

УФСБ-ны пресс - службасын-
дан бизге билдиргенлерича, 
законсуз сатыу-алыудан 2 сау-
ут, 30 окъ, 150 грамм наркотик 
эм башха уулу затла, къырал 
маркалары болмагъан 7 минг 
тютюн пачка сыйырылгъанды. 
Федерал излеуде болгъан 9 
инсан, халкъла аралы излеуде  
6 инсан ачыкъланнгандыла.  

Тамамланнган жумушладан 
сора РФ-ни УК-сыны 222-чи, 
228-чи, 234-чю статьяларына 
бузукълукъла этилгенлери бла 
байламлы терслеу материалла 
жарашдырылгъандыла. 

 ТИКАЛАНЫ Фатима
 хазырлагъанды. 

УФСБ


